
Bukemaboed
Fövot lekoned-mära yutopik

„Ventürs hiela ‚Nenolikan‘ e flenas omik“
fa hiel „N. N. Nosov“

Kapit mälid. Vio Nolikan edatikom bälunanafi.

Nolikan, kel vemo älöfom ad reidön, ifireidom pö buks tuvemo dö läns 

fagik e tävs mödik. Suvo, kü änedos ad dunön nosi soaro, äkonom flenes 

okik kelosi äreidom pö buks. Konots at äplidons vemo hicililis. Äplitos utanis 

ad dalilön dö läns, kelis älogoms no balna, ab utans bu val älöfoms ad 

dalilön dö tävans, bi jenotems nekredovik mödik jenons e ventürs tu 

nekomunik jenädons pö tävans.

Efidalilölo konotis somik bundano, hicilils eprimoms ad drimälön: lio oko

udetävon lü täv. Anikans älonülons futa lespati, votikans älonülons ad botön⸗

love flumed, ab Nolikan esagom:

„Ojafädobsös bälunanafi ed oflitobsös pö bälun.“

Desin at äpliton vemo valikanis. Lövikans nog neai äflitons pö 

bälunanaf, e hicilils valik älaboms demädi

vemik tefü atos. Fe nek änolon vio jafädön

bälunanafis, ab Nolikan esagom, das

obetikom valikosi e pas täno uplänom.

E Nolikan eprimom ad tikön. Äletikom dü

dels kil e neits kil ed efidatikom ad mekön

bäluni binü gum. Lövikans äkanons jafidön

gumi. Flörs äglofons pö zif utanas, kels äsümons lü guma flörs ⸗ [‚Ficus 

elastica‘]. If kötoyöv bosilo len kaul flöra at, täno vaet vietik uprimon ad 

deflumön se on. Vaet at pianiko densitikon ed vedon gum, de kel mögos ad 

jafidön glöpis e gumajukis.

Ven Nolikan efidatikom atosi, ebüedom kobosukön hicililes vaeti gumik. 

Valikans äblinons vaeti, pro kel Nolikan eblümükom tubi gretik. Nenolikan 

koo edetävom ad kobosukön vaeti ed ekolkömom pö süt fleni okik: Flabül<, 

kel äpledom bunama pledi ko jicilils tel.⸗

„Ekö, o Flabül, dalilolös kelosi efidatikobs!“ - Nenolikan esagom. - „O 

kompenan, ukräkol dub glöt ven üsevedikol.“

„Leno ukräkob“ - Flabül egesagom. - „No sötob kräkön!“

„Ukräkol, ukräkol!“ - Nenolikan äkredükom etani. - „Din kion, o 

kompenan! No älogol somiki igo pö drim.“

„Kisu binon din at üfo?“ - Flabül älabom demädi.

„Suno ufijafädobs bälunanafi ed uflitobs ad tävön.“

Flabül eprimom ad glötön. Ävilom pleidülön me bos

ed esagom:

„Zö!, bälun! Güä ebligidob flenami jicililas [ko

jicilils].“

„Jicilils kifik?“

„Ekö! jicilils at“ - Flabül esagom ed elüjonom jicililis

me doat. - „Jicilil at panemon as ‚Musak ül‘ ed et: ‚Gnob⸗ ⸗

ül‘.

Musakül e Gnobül ästanofs fagiko ed älogedofs

Nenolikani kudiko.

Nenolikan elogedom ofis neflenöfiko ed esagom:

„Liö! Ab ga flenol ko ob!“

„Flenob ko ol e flenob ko ofs koo. Balid no taos ta

votik.“

„Nö, neletos“ - Nenolikan egesagom. - „Kelan flenon

ko jicilils, utan it binon jicililu. Zanolöd ko ofs tü timül!“

„Kikodo ozanob?“

„Ab flagob: zanolöd! U voto it uzanob ko ol.“

„Benö! zanolös. Zö!“

„Ga uzanob ed id umiträitob Musaküli e Gnobüli oliks!“

Nenolikan epedom punis okik ed ejutedom lü jicilils. Flabül estöbom 

vegi pro etan ed eflapom me pun len flom. Etans eprimoms ad flapädön, ab 

Musakül e Gnobül ädredikofs ed emorönofs.

„Vo-li flapol obi me pun len flom demü jicilils at?“ - Nenolikan 

ävokädom, steifölo ad flapön Flabüli len nud.

„Ab kikodo miträitol ofis?“ - Flabül äsäkom, lefänölo punis äl flans valik.

„Zö! jelan kion evüikon!“ - Nenolikan egesagom ed  eflapom fleni okik 

len sömit kapa so vemo, das Flabül igo ekropikom ed eprimom ad fugön.

„Stadob ön feit kol ol!“ - Nenolikan äpovokädom etani.

„Benö!“ - Flabül egesagom. - „Bo it ulükömol ad püdikodön.“

„Nö! Leno ulükömob! Udeflitobs pö bälun ad tävön.“

„Udeflitols se nuf ad masad!“

„Güo udeflitols se nuf äl masad!“ -

Nenolikan egesagom ed edegolom ad

kobosukön vaeti gumik.

Ven tub pefulükon me vaet gumik, Nolikan

efimigom oni vemo ed ebüedom Lebuonüle

lüblinön pömömi, me kel rifs toodik äpömons.

Pas täno eläükom rüdi gumik lunik lü pömöm

at, ebegifülom finot rüda me vaet gumik ed

ebüedom Lebuonüle nü pömön luti pianiko me⸗

pömöm. Lebuonül eprimom ad pömön, e

sunädo bälun edavedikon de vaet gumik,

leigoäsä buls sobik davedons de vat sobik.

Nolikan ai äbesmivom bäluni at pö flans valik

me vaet gumik, e Lebuonül nenropo änüpömön luti, klu bälun pianiko 

äsvolikon ed äcenon ad glöp gretik. Nolikan igo ya no äplöpom ad besmivön

oni love flans valik. Täno ebüedom hicililes retik besmivön. Valikans sunädo 

eprimoms ad dunikön [atosi]. Vobod edutülon lü valikans pö bälun, te 

Nenolikan ai äzügolom züo ed äfeifom. Ästeifülom ad blibön fagiküno de 

bälun, älogedom oni fagao ed ädönuom:

„Bälun uspranon! Ekö! ebo anu ukräkon! Ag!“

Ab bälun no äspranon, te ävedon ai gretikumu pö minut alik. Suno 

efisvolikon so gretiko, das hicilils ämutoms begrämön nöta bimüli, kel ⸗

äglofon zänodü yan, ad besmivön bäluni pö löp e flans.

Vob ad besmivön bäluni ädulon dü dels tel ed ifinikon ven bälun äreafon

gretoti doma. Pos atos Nolikan edetanom me jainil rüdi gumik, kel päpladon 

dono, dat lut no  äsüdranön se bälun, ed esagom:

„Denu bälun äsigikon, ab udunikobs vobodi votik.“

Etan efimatanom bäluni me jain len nötabimül, dat ut no pudeblinon fa 

vien, pos atos efidilom hicililis ad trups tel. Ebüedom trupe bal kobosukön 

kokunis bombügik ad sätülön 

[sätenidükön] onis ed meikön fadis

sadinik. Ebüdom utanis ad flökön filäti

gretik de fads at. Kol trup votik Nolikan

ebüdom ad meikön  bäseti gretik de

plöjal biadik slenik.

Dü tim, das Nolikan kobü

kompenans okik äjäfälons ko vob at,

lödans valik Flörazifa älükömons ed

älülogedons lü bälun vemo gretik

pefimatanöl lü nötabimül. Alikans

ävipon ad doatön bäluni me nams okik,

ed anikans igo ästeifons ad löpiotovön

oni.

„Bälun binon leitiku“ - etans äsagons - „kanoy löpiotovön oni fasiliko me

brad bal.“

„Do at binon leitiku, ab, ma ced obik, no okanon vebön“ - hicilil nemü 

hiel ‚Löp an‘ esagom.⸗

„Kikodo ut no ovebon?“ - retikans esäkons.

„Lio ga at ovebon? If ut äfägonöv ad vebön, täno iflitonöv löpio, ab ut te

seaton [topon] su glun. Klu, fe ut binon leitiku, ab binon ga vetotiku – Löpan

egesagom.

Lövikans äletikons dibätiko.

„Ö! ö!“ - etans äsagons. - „Bälun binon leitiku, ab ga binon vetotiku. 

Atos veräton. Lio ut ovebon üfo?“

Etans eprimons ad säkön Nolikani, ab Nolikan esagom:

„Osufädolsös bosilo. Suno ulogols valikosi.“

Bi Nolikan eplänom nosi pro lövikans, tän etans eprimons ad dotön nog 

plu. Löpan äzitevom pö zif lölik ed äpakom sagädis lusapik.

„Näm kinik kanon tovön bäluni löpio?“ - etan äsäkom ed it ägesagom: - 

„Näm somik no dabinon! Böds flitons, bi labons flitämis onso [pö ons], ab 

bul gumik no ofliton löpio. Ut kanon flitön te donio.“

Fino ya nek äkredon tefü desin at pö zif. Valikans te äsmilons, 

älükömons lü dom Nolikana, älülogedons love kiud lü bälun ed äsagons:

„Lülogedolsös, lülogedolsös! Fliton! Ha-ha-ha! [smil]“

Ab Nolikan no ädemom [äküpom] lukofis at. Ven filät sadinik 

pefemekon, ebüedom jedön oni löpao sui bälun. Estäänükoys filäti ed 

etegoys bäluni löpao me on.

„Lülogedolsös!“ - lövikans ävokädons pödao de kiud. - „Fanoys bäluni 

me filät. Dredoys, das ut odefliton. Ha-ha-ha!“

Nolikan ebüedom hukilön bäluni dono me jain, fimatanön oni len letuig 

nötabimüla ed löpiotirön.

Spidülan e Lebuonül tü timül efibegrämoms bimüli ko jain ed eprimoms 

ad tirön bäluni löpio. Atos ädalefredükon lüloganis.

„Ha-ha-ha!“ - etans äsmilons. - „Klülädos, das nedos ad löpiotirön 

bäluni somik me jain. Lio ga ut ofliton, if nedos ad tovön oni löpio me jain?“

„Fe ga ofliton soiko“ - Löpan ägesagom. - „Etans useidons oki sui bälun 

löpo ed otirons oni me jain, täno bälun ga ofliton.“

Ven edetovoys bäluni se glun, filät ädolagon pö siems [flans] ona, ed 

Nolikan ebüedom fimatanön bäseti binü plöjal biadik len guls filäta. Bäset 

älabon gulis fol. Bamil äkomon a flan alik onik, e hicilils fol äkanoms pladön 

oki a bamil alik.

Efimatanoys bäseti len len filät pö guls fol, e Nolikan estetom, das vob 

ad bumön bäluni efinikon. Spidülan efomälom, das ya mögos ad flitön, ab 

Nolikan esagom, das nog nedos ad mekön falajelömis pro valikans.

„Ab kikodo falajelöms zesüdons?“ - Nenolikan esäkom.

„Üf mögädo bälun uliviojuton! Täno onedos ad debunön ko falajelöms.“

Ün del balidfovik Nolikan e kompenans omik äjäfädons pö mekam 

falajelömas. Alikan it ämekon falajelömi pro ok de daun taraka, e Nolikan 

äjonom valikanes vio nedos ad mekön.

Lödans zifa älogons, das bälun lagon nemufiko pö letuig, ed äsagons 

ode:

„Ga ut olagon soiko jüs ukräkon. Flit nonik ujenon.“

„Kikodo no flitols üfo?“ - etans ävokädons pödao de kiud. - „Nedos ad 

flitön, lebüä bälun uliviojuton.“

„No kudolsös“ - Nolikan egesagom

etanes. - „Flit ujenon odelo tü düp jölid

büzedelo.

Mödikans äsmilons, ab anikans

eprimons ad dotön.

„Ab if utans oflitons-la voiko!“ - etans

äsagoms . - „Nedos ad lükömön odelo ed küpedön.“

Reidolsös fövoti konota pö nüm fovik.

